UNIT III. Aralin 2 – Pagiging Tapat sa Salita at Gawa

Katapatan – ibig sabihin ay integridad, katotohanan, sinseridad, patas na pakikitungo, at walang halong panloloko.

Mga paraan upang maging tapat:

1.) Sabihin mo ang gusto mong sabihin at ipaliwanag mo ito.

2.) Gumawa ng mga pangakong kaya mong gawin.

3.) Pagtanggap sa pagkakamali.

4.) Umiwas na magsinungaling at mandaya.

5.) Magsabi ng katotohanan.

Katotohanan – Katapatan sa salita at kilos.

Katotohanan, Paninindigan Ko!

Nasubukan mo na bang pagkatiwalaan ng isang isang lihim ng isang kaibigan, kapatid o ng iyong magulang? Ano ang iyong ginawa sa lihim na ito? Sinabi mo ba ito sa iba o iyong pinanatiling lihim?

Nasa kasaysayan na ng daigdig ang maraming pagkakataon na dahil lamang sa pagbibigay ng maling impormasyon ay napahamak ang katiwasayan ng pamumuhay ng isang tao, ng isang pamilya, ng isang pamayanan o ng isang bansa. Natuklasan ang itinatagong kilusan ng KKK nina Andres Bonifacio dahil sa isang pagkukumpisal. Nasawi ang pangkat ni Gregorio del Pilar dahil sa pagsasabi ng isang tao sa mga kinauukulan.

Marahil ay maalala mong napagalitan ka ng nanay mo dahil sinabi ng kapatid mong nakita ka niyang hindi ka pumasok sa paaralan. Nahuli ka ng iyong guro na nangongopya ng ituro ka ng isa mong kaklase. Ano nga ba ang pagsasabi ng katotohanan? Paano ba magiging tapat sa salita at sa gawa?

Ano ang Katotohanan?
Ang katotohanan ay ang pagsang-ayon ng isip sa realidad. Bilang isang pagpapahalagang moral, balido ito kahit napakaraming tao ang lumaban dito sa isang plebisito. Ito ay absolute at hindi isyung pinagtatalunan.

Sa pamamagitan ng katotohanan, nakikilala ng mag-aaral ang mali sa tama. Ito ang obhektibong sukatan ng realidad at asal. Ang mga katotohanang nakapaloob sa Batas Moral (sa Sampung Utos ng Diyos), ay ang pamantayan ng kaugalian (code of ethics) kung saan ibinabatay ang mga rasyonal at etikong pagpapasya.

May karapatan ang mag-aaral na matutuhan ang obhektibong pamantayan ng moralidad, kahit salungat ito sa isinasabuhay ng mga tao sa lipunan. May karapatan siyang makamit ang kanyang pakikiisa sa dakilang Lumikha at ang walang hanggang kaligayahan (eternal happiness) sa pamamagitan ng pagsang-ayon ng kanyang isip at malayang loob sa mga iniuutos ng Batas Moral.

Marami kang kinakaharap na sitwasyon kung saan natutukso ang iyong pagsang-ayon sa mga iniuutos ng Batas Moral o ng Sampung Utos. Halimbawa, dahil sa dami ng iyong project sa paaralan, nahuli ka sa pagsumite ng isang reaction paper sa Science. Sa hiya mong aminin sa guro mo na hindi mo naplano lahat ang iyong gagawin kaya nagahol ka sa

panahon, sinabi mong nasira ang iyong computer. Maliwanag na nilabag mo ang Ikalawang Utos na nagsasabing sabihin natin ang katotohanan. Ang pagiging tapat sa salita at sa gawa ay katumbas ng buong pagkatao. Isipin lamang na hindi ka mapagkakatiwalaan sa iyong mga sinasabi ay malaki nang kasiraan sa iyong pagkatao. Ganoon din sa paggawa, ang buong ikabubuhay mo ay batay sa iyong katapatan sa pagtatrabaho.

Ayon sa aklat ni Punsalan, ang katotohanan ang batayan ng kaasalan ng tao. Ito ang kakayahan ng bawat tao na magsabi at magpahayag ng pawang totoo. Kapag may katotohanan ay may pagkakaisa sa sinasabi at iniisip ng tao.

Usung-uso ang kasabihang, huwag kang maging “plastik”, na ang ibig sabihin ay magsabi ka ng totoo o magpakatotoo ka. Nariyan din ang “character assassination” na sumisira sa dignidad ng tao.

Sa aklat ng Chicken Soup for the Teenage Soul, isang kuwento ang tumutukoy sa pagsasabi ng katotohanan. Ang pamagat ng kuwento ay “The Gossiper”. May isa raw babaeng mahilig magkalat ng kuwentong walang katotohanan. Minsan ay mayroon nagdamdam ng lubha sa kanya. Kaya lumapit siya sa isang matandang paham at humingi ng tulong. Inutusan siyang bumili ng manok at isabog sa daan ang balahibo nito at pagkatapos ay bumalik sa kanya. Nang kanyang magawa ito, bumalik nga siya sa matanda at tinanong kung ano ang susunod niyang gagawin. Sinabi sa kanyang balikan niya ang mga balahibong kanyang ikinalat sa daan. Subalit sinabi niyang imposible ito dahil tinangay na ito ng hangin. Ganito ang sinabi sa kanya ng matanda: “Kung ganoon, ganoon din ang epekto ng kasinungalingan ng bawat kuwentong ginawa mo. Hindi maaaring mabago ang sinira mong pagkatao.”

Ayon naman sa aklat ni Esther Esteban, ang katotohan ay hindi inimbento ng tao. Ito ay nariyan na, wala pa ang tao. Kahit ang mga pagpapahalagang moral ay batay sa katotohanan.

· Ang taong nagpapakatotoo sa kanyang iniisip, sinasabi at ginagawa ay nagiging malaya at masaya. 

· Ang pagsasabi ng totoo ay nakatutulong sa pagpapaunlad ng sariling pagkatao at ng pakikipag-ugnayan sa iba.

· Nagkakaunawaan at nagkakaisa ang samahang binubuo ng mga kasaping totoo sa isa’t isa.

Tama Ang Sinasabi Ko

Kapag ang isang testigo ay magbibigay ng kanyang pahayag sa korte, siya ay pinasusumpa habang nakalagay ang isang kamay sa Bibliya at nakataas naman ang isa. Sumusumpa siya sa harap ng Diyos na siya ay nagsasabi ng totoo at tapat sa kanyang mga salita. Samantala, ang iba ay tuwirang binabanggit ang pangalan ng Diyos upang patunayang nagsasabi siya ng totoo. Ganito kahalaga ang salita ng tao sa pagpapahayag ng katotohanan. Sapagkat sa kanyang pahayag maaaring may katotohanang mailabas at magkaroon ng katarungan.

Ang pag-iisip, pagpapahayag at pagkilos na nababatay sa katotohanan ang kabuuan ng matuwid na kaangkinan. Dalawang layunin ang kaangkinang pagkamatapat. Una, upang ipahayag ang katotohanan at pangalawa, upang maging maayos ang pakikipagkapwa-tao.

Ang pagsisinungaling ay paglabag sa prinsipyo ng katapatan. Anuman ang uri at saklaw nito, mananatili itong pagsisinungaling. Narito ang iba’t ibang uri ng pagsisinungaling.
1. Ang pagsisinungaling upang mapasaya ang iba o sadyang nais niyang magpatawa. Hal. Sinasabi mong maganda ang iyong kausap kahit na hindi upang matuwa siya.

2. Ang “white lies” o pagsisinungaling upang makaiwas sa masama ng walang nasasaktan. Halimbawa: ikinaila mo ang iyong kaibigan sa naghahanap sa kanya dahil maaari siyang masaktan.

3. Pagpuri sa kapwa na sobra o higit sa katotohanan. Halimbawa: Pinupuri mo ang ipinagawang kalsada kahit alam mong hindi naman ito natapos.

4. Ang pagyayabang nang higit pa sa iyong nagawa. Halimbawa: Sinabi mong gumastos ka ng P1000 sa proyekto ng grupo kahit na wala pang P500 ang ginastos mo.

5. Ang pag-angkin ng gawa ng iba para sa iyong kapakanan. Hal. Sinabi mong kasama kang gumawa ng proyekto ng grupo kahit na hindi.

6. Ang pinakamalubhang pagsisinungaling ay ang nakasasakit at nakasisira ng pagkatao ng kapwa. Halimbawa: Tinatawag na paninira sa ibang tao at pagsira sa katauhan ng iba. Ang paggawa ng mga salita upang masira ang reputasyon ng kapwa ay napakalubhang pagsisinungaling.

Subalit hindi lamang sa pagsisinungaling nasisira ang “virtue” ng katapatan. Ito rin ay nalalabag kung hindi ka marunong mag-ingat ng mga lihim ng iba.  Halimbawa: Pinagkatiwalaan ka ng iyong kaibigan sa napakaselang sekreto ng kanyang buhay, subalit nang magalit ka sa kanya, ipinagkalat mo ang kanyang lihim.

Ang isa pang paraan ng panghihimasok sa sekreto ng iba ay ang pagbubukas ng liham ng iba, sinasadyang pakikinig sa usapan ng iba, paghalungkat ng gamit ng iba habang wala ito at pagmamatyag sa buhay ng ibang tao upang malaman ang kanilang lihim.

Sa ilalim naman ng ating batas, may mga probisyon ang korte na hindi ka maaaring magpahayag ng anumang bagay sa publiko na maaaring maging bahid sa kasong kasalukuyang nililitis.

Hindi magbabago at hindi kukupas ang katapatan kahit saanmang lugar sa mundong ito. Ang pamantayan ng katapatan ay kasintanda na ng mundo at hanggang sa hinaharap, hindi ito mapapalitan. Walang bahid ng alinlangan, pagdaragdag, pagbabawas o pagbabago ng ideya o konsepto sa pag-iisip at pagpapahayag ang paggawa nang buong katapatan.

Subalit may mga pagkakataong mahirap maging tapat sa salita at gawa lalo na kung ang kapalit ay ang pagkasira ng pagkakaibigan o relasyon sa kapwa. Maraming pagsisikap upang lubusang maging tapat ang tao sa kanyang pag-iisip, pagpapahayag at pagkilos.

Bakit napakahirap magsabi ng katotohanan sa ilang maselang sitwasyon?

Anu-anong paraan ang iyong maaaring gawin upang magkaroon ng lakas ng loob na magsabi ng katotohanan sa ilang maselang sitwasyon?

